Road movie baten antzera

Arratsaldeko zazpiak. X inguruko eskualdean, “X-ondon” esatea ere egoki. Bazter-hizkuntzaren sustapenean diharduen elkarte bati utzi eta, arlo horri dagokionez, udal administrazioaren utzikeria nabarmenaren isla perfektua den bazter-areto batean. Hemeretzi “lagun literaturazale” solasean. Mahai ingurua abiapuntu: zamauaren gainean pasta eta ur botilen artean SUSA aldizkariko lehenengo aleak eta Sarrionandiaren zenbait liburu barreaturik; Mikel Antzaren “Ospitalekoak” liburu atera berria hizpide; “Lagun izoztua” beti presente... 

“Mundua ala norbera, arrazoia ala nahia, / zein da antzaldatzen? / Gaueroko epaian errudun / ala gabe al dira sentitzen?”  Ruperren “Lagun erratuena” kantuaren doinua oraingoz airean “Lagun armatua” liburuaren barrena bagoaz... Harkaitz Cano akuilatzaile. Edorta Matauko eta Petra Elser “Der Bewaffnette Freund”-tik “Lagun armatua”-ra zubigile. Alexen arrastoan edo, egiazki, Raul Zelikerenean gabiltza?

Bidean Armin, Rabbee, Katharina, Hanna –kanpoko izenak- gure geografiara hurbiltzen: Algeciras, Marbella, Pancorbo... baita segituan murgildu ere: Tabernak, txosnak, Guardia Civil, torturak, bizkarzainak,... Montserrat, Zubieta, Salvatore,... “gureago” ei diren izenak eta X hiria. “X” hiztegiak dioenez “izendatu nahi ez edo ezezaguna delako izendatu ezin den norbaiten edo zerbaiten adierazlea”. Bilbo, ETA, Mikel Antza espreski ez aipatzearen Raul Zeliken hautuak gure irakurketan zelan eragin digu?

“Militanteak, terroristak, bandakideak”. “Bayonne, Montsek temaz Baiona deitzen zuena”. Hitzordua “Euskal Arazoa Kanpoko Begietan” izendatu genuen. Hemen eta gaur egun  idatzi (eta argitaratu) ezin denaz ari gara? “Lagun armatua” liburua idaztean Raul Zelikek Alemaniako irakurleak gogoan izan zuen. Euskaldunoi zer dakarkigu? Beren irakurketan zeren bila murgildu gara? “El amigo armado”-k zein harrera izango luke?

Galderak. Amaieran solaskideon liburuetan bi sinadura. Edorta Mataukok: “Galdera gehiago erantzunak baino, ezta?”. Petra Elserrek: “Vielen Dank für den schönen Abend !!”. Guk Harkaitz, Edorta eta Petrari: Eskerrik asko !!

